
Svami Vivekanandapranatih

ಸ್ವಾಮಿವಿವೇಕಾನಂದಪ್ರಣತಿಃ

ಯದಾಯದಾ ನಿರ್ಮಲಧರ್ಮದರ್ಪಣೇ
ಕಲಂಕರೇಖಾ ನಿಪತತ್ಯಹೋ ತದಾ .

ಪ್ರಜಾಯತೇ ಶ್ರೀ ಭಗವಾನ್ ದಯಾರ್ಣವೋ
ವಿಶೋಧನಾರ್ಥಂ ಖಲು ದರ್ಪಣಸ್ಯ ಚ .. 1..

ಯದಾ ಸ್ಮಾರ್ತಾಚಾರ್ಯಾಃ ಶ್ರುತಿಮತವಿರೋಧೇನ ಹಿ ಪುನ-

ರ್ಭಜಂತೇ ಸಂಕೀರ್ಣಂ ಪ್ರಭವತಿ ಮತಂ ಭೇದವಿಷಯೇ .

ವಿವೇಕಾನಂದೋಽಯಂ ಕಥಯತಿ ಕಥಾಂ ಚೌಪನಿಷದೀಂ
ತ್ವಭೇದೋ ಜೀವಾನಾಂ ಪ್ರತಿಘಟಪಟಂ ಬ್ರಹ್ಮವಸತಿಃ .. 2..
ನ ಜಾತಿಭೇದೋ ನ ಚ ವರ್ಣದುಷ್ಟಿ-
ರ್ಯೇನಾಪಿ ಕೇನಾಪಿ ತಥಾ ಭಜಸ್ವ .
ದಯಾರ್ಣವಸ್ತೇ ಶರಣಂ ತಥಾ ಸ್ಯಾದ್
ಯಥಾ ನದೀನಾಂ ಶರಣಂ ಸಮುದ್ರಃ .. 3..
ಯಾ ಭೇದಬುದ್ಧಿರ್ವಿಹಿತಾ ತು ಶಾಸ್ತ್ರೇ
ಸಾಜ್ಞಾನಲಾಭಂ ವಿಹಿತಾ ನ ಪಶ್ಚಾತ್ .

ಜ್ಞಾನೇ ಪ್ರಜಾತೇ ನ ಹಿ ವಿದ್ಯತೇ ಸಾ
ಸಮನ್ವಯಃ ಸರ್ವಗತೋ ವಿಭಾತಿ .. 4..

ಉದಾರತಾ ಯಸ್ಯ ಹಿ ಸಾರ್ವಭೌಮಿಕೀ
ನ ದ್ವೇಷಲೇಶೋಽಪಿ ಚಯಸ್ಯ ಮಾನಸೇ .

ಸರ್ವಾಸ್ತು ನಾರ್ಯೋ ಜನನೀವ ಪೂಜಿತಾ
ನರಾಶ್ಚ ನಾರಾಯಣವತ್ ಸುಮಾನಿತಾಃ .. 5..
ವೇದಾಂತತಂತ್ರೇಷು ಕಥಾವಿಚಾರೇ
ಯಸ್ಯೈವ ಬುದ್ಧಿಃ ಕುಶವತ್ಸುತೀಕ್ಷ್ಣಾ .
“ಧರ್ಮಸ್ಯ ತತ್ವಂ ನಿಹಿತಂ ಗುಹಾಯಾಂ”
ಸಂಗೃಹ್ಯಯೋಯಚ್ಛತಿ ಸರ್ವಜೀವೇ .. 6..

ದರಿದ್ರನಾರಾಯಣ ಸೇವನಾದಿ ಲಕ್ಷ್ಯಂ ಹಿ
ಯಸ್ಯೈವ ಚ ನಿತ್ಯಮಾಸೀತ್ .

ಶ್ರೀರಾಮಕೃಷ್ಣಸ್ಯ ವರೇಣ್ಯ ಶಿಷ್ಯಂ
ನರೇಂದ್ರನಾಥಂ ಪ್ರಣತಾ ನಮಾಮಃ .. 7..
ಧನ್ಯೋಽಸಿ ಹೇ ಧರ್ಮಸಮನ್ವಯಾರ್ಥಿನ್ !

“ಧರ್ಮೇ ಗುರುರ್ಭಾರತವರ್ಷಭೂಮಿಃ” .
ತ್ವಯೈವ ದೇಶಾಂತರಸಂಸ್ಥಿತೇನ
ಸಂಸ್ಥಾಪಿತಂ ಧರ್ಮಮಹಾಸಭಾಯಾಂ .. 8..

ವೀರಾ ವಯಂ ನೋ ಯದಿ ಶಸ್ತ್ರಯುದ್ಧೇ
ಶ್ರೇಷ್ಠಾ ವಯಂ ಧರ್ಮಮಯೇ ಚ ಸಂಖ್ಯೇ .

ಸಂದೇಹಬಿಂದೂರ್ನಹಿ ವಿದ್ಯತೇಽಸ್ಮಿನ್
ಭವತ್ಪ್ರಸಾದಾದಧುನಾ ಪೃಥಿವ್ಯಾಂ .. 6..

ಶ್ರೀರಾಮಕೃಷ್ಣಃ ಖಲು ಧರ್ಮವೃಕ್ಷ-
ಸ್ತಸ್ಯಾಪಿ ಮೂಲಂ ಶ್ರುತಿವಾಕ್ ಸುನಿತ್ಯಾ .
ಸ್ಕಂಧೋ ವಿವೇಕಃ ಸಮುದಾರಚೇತಾ
ಆನಂದರೂಪಾ ಬಹವಶ್ಚ ಶಾಖಾಃ .. 10..
ಅಸ್ಯ ಪ್ರಶಾಖಾಃ ಪ್ರಸೃತಾಃ ಪೃಥಿವ್ಯಾಂ
ಛಾಯಾದಿದಾನೈಃ ಸಕಲಾನವಂತಿ .

ಸ್ಕಂಧಾತ್ ಪ್ರಜಾತಾಃ ಫಲಪುಷ್ಪವತ್ಯಃ
ಶಾಖಾಸ್ತತಃ ಸ್ಕಂಧಮಿಮಂ ನಮಾಮಃ .. 11..
ಇತಿ ಶ್ರೀದಕ್ಷಿಣಾರಂಜನಶಾಸ್ತ್ರೀ ವಿರಚಿತಾ “ಸ್ವಾಮಿವಿವೇಕಾನಂದಪ್ರಣತಿಃ”ಸಮಾಪ್ತಾ
.

